
 1 

Die gebruik van die kinderverhaal as biblioterapeutiese tegniek deur die 

maatskaplike werker in gesprekke met kinders 

 

CM Smith, Hugenote Kollege, Wellington (1982) 

________________________________________________________________________________ 

 

Inleiding 

 

Die geskrewe woord, soos bv in die kinderverhaal, 

maak gewoonlik 'n besondere appél op die kind.  

Dit sluit in 'n besondere sin by sy gevoelens aan en 

laat hom selde koud en onaangeraak.  Dit sluit 

spontaan by sy wêreld aan en is eie aan hom as 

kind. 

 

Daarom kan die gebruik van die kinderverhaal as 

biblioterapeutiese tegniek tydens gesprekke met die 

kind van besondere waarde wees.  Dit bring hom op 

'n indirekte wyse met sy eie innerlike wêreld in 

aanraking. 

 

Die kinderverhaal kan gevolglik baie sinvol deur 

die maatskaplike werker in gesprekke met kinders 

toegepas word. 

 

Woordomskrywing 

 

Die term biblioterapie is afgelei van die Griekse 

woorde biblion en oepatteid wat onderskeidelik 

boek en genesing beteken. (1) 

 

Biblioterapie kan omskrywe word as 'n proses 

waartydens die dinamiese interaksie tussen 'n kliënt 

(persoon) en 'n karakter (model) aangewend word 

ten einde groei, verryking en genesing van die 

persoon (kind) te bevorder. (2) 

 

Biblioterapie is nie 'n terapeutiese benadering as 

sodanig nie, maar bied belangrike tegnieke wat 

aanvullend tot kindertegnieke gebruik kan word. (3) 

 

Die doel van Biblioterapie 

 

Die breë doelstellings van biblioterapie is enersyds 

die verryking van die persoon (kind) se positiewe 

funksionering en andersyds die herstel (genees) van 

disfunksionerende gedrag. 

 

Verder het dit die volgende begeleidende 

oogmerke: 

 

 om 'n karakter (hoofkarakter) te kies of te 

skep waarmee die kind hom kan identifiseer en 

wat hom kan verpersoonlik;  en 

 om mede-karakters te kies of daar te stel met 

wie hy hom kan vereenselwig en wat sy ouers 

en ander betekenisvolle persone in sy lewe kan 

verteenwoordig. 

 

Verskillende Biblioterapeutiese tegnieke (media) 

 

Biblioterapie bied verskillende tegnieke (media) 

wat in gesprekke met kinders gebruik kan word, 

soos o.m.: 

 

 didaktiese literatuur, soos bv vakliteratuur; 

 verbeeldingsliteratuur, soos bv dramas, romans, 

kinderverhale, gedigte, kortverhale, essays, ens, 

en 

 oudiovisuele media, soos om films, videobande, 

radio- en televisieprogramme, ens. (4) 

 

Die verskillende fases in die proses van Bibliote-

rapie 

 

Tydens die toepassing van bepaalde biblioterapeu-

tiese tegnieke kan veral vyf fases onderskei word, 

nl. 

 identifikasie, 

 projeksie, 

 modellering, 

 katarsis, en 

 selfinsig. 

 

1. Identifikasie 

 

Identifikasie is 'n proses waardeur die kind hom 

met die karakters in die media vereenselwig en 

assosieer. (5)  Hierdie proses kan uiteindelik uitloop 

op projeksie en modellering.  Met projeksie maak 

die kind een van die karakters, gewoonlik die hoof-

karakter, in die media met homself gelyk. Met 

modellering maak hy homself met 'n karakter(s) in 

die media gelyk.  

2. Projeksie 

 

Deur middel van projeksie verplaas die kind 

onbewustelik sekere onverwerkte en onaanvaarbare 

inhoude van sy innerlike wêreld na die karakters in 

die medium. (6)  Projeksie funksioneer hier as 

verdedigingsmeganisme en stel hom in staat om sy 

eie onverwerkte ervaringe op die karakters oor te 

plaas.  Dit skep die geleentheid om inhoude van 

hierdie innerlike wêreld aan "ander" toe te dig en 

homself daarvan as't ware te ontledig.  Projeksie is 

dus die objektivering van sy onverwerkte en 

onaanvaarbare innerlike wêreld.   

 

Die proses van identifikasie wat op projeksie 

uitloop, word deur sekere faktore versterk, nl: 

 

 wanneer die kind beleef dat daar ooreenkomste 

tussen sy wêreld en dié van die karakter s'n 

is, bv ons is albei in 'n kinderhuis; 

 as hy 'n emosionele parallel kan trek tussen sy 

beleweniswêreld en dié van die karakter, bv ons 

is albei bang; 

 wanneer sy onverwerkte innerlike wêreld 

uiters bedreigend en angsvol is;  en 

 sodra daar een of ander emosionele band tussen 

hom en die karakter gevorm het. 

 

3. Modellering 

 

Met modelleering word bedoel 'n proses waardeur 

die kind 'n model(le) waarneem, sekere gedrag van 

hom aanleer en dit naboots. (7) 

 

Die kind vind in die media 'n model wat hy kan 

naboots, hetsy onmiddellik of op 'n latere stadium.  

Hy leer dus bepaalde gedrag aan wat dadelik kan 

manifesteer of wat later tot realisering kan kom.  

Ten spyte van die feit dat hy sekere aangeleerde 

gedrag dus nie dadelik openbaar nie, kon hy dit tog 

wel aangeleer het. 

 

Die proses van modellering word veral deur die 

volgende faktore versterk (8): 

 

 die konsekwensies van die gedrag van die 

model vir homself inhou, dws die beloning 

(positiewe versterking) of straf (negatiewe 

versterking) wat sy gedrag vir hom as model tot 

gevolg het.  Die beloning is straf van gedrag sal 

toekomstige herhaling daarvan onderskeidelik 

versterk en verswak.  Indien die model dus vir 

sy gedrag beloon word, deur bv ekstra 

lekkergoed, sal dit ook die kind motiveer om 

sodanige gedrag meer geredelik na te boots; 

 

 die beloning of straf wat die kind self ontvang 

wanneer hy die gedrag van die model naboots.  

Beloning van nabootsende gedrag sal die 

manifestering daarvan versterk.  Aanmoediging, 

erkenning en beloning moet egter nie slegs vir 

die eindresultaat gegee word nie, maar ook vir 

elke suksesvolle poging; 

 

 die effektiewe funksionering van die model.  

'n Model wat status en gesag het en warmte, 

opregtheid, aanvaarding, empatie, ens openbaar, 

sal nabootsing van sy gedrag, op grond daarvan 

versterk;  en 

 

 die gereelde suksesvolle oefening en herhaling 

van die aangeleerde gedrag.  'n Kind sal 

gewoonlik dié gedrag herhaal wat vir hom 

waarde inhou. 

 

4. Katarsis 

 

Tydens die prosesse van projeksie en modellering 

kry die kind ook geleentheid tot katarsis.  Hy kry 

sodoende ruimte om sy eie gevoelens, wense, 

begeertes, gedagtes, behoeftes, ens via die karakters 

in die media te ontlaai.  Die verbalisering daarvan 

in 'n onpersoonlike vorm (bv in die derde persoon) 

bring afstand mee en stel hom in staat om dit vanaf 

dié veilige afstand te ondersoek, te manipuleer en te 

beleef.  Hierdie indirekte wyse van ontlading is 

minder blootstellend en bedreigend. 

 

5. Selfinsig 

 

Die kind moet op een of ander tydstip tot die 

bewustelike kennis kom dat daar ooreenkomste 

tussen sy leefwêreld en dié van die model(le) 

bestaan.  Hierdie insig kom veral na vore in sy 

erkenning van hierdie ooreenkomste deur bv te sê"  

Maar my pa is ook dood net soos Jan se pa en ek 

verlang ook so baie na hom."  Op dié moment is hy 

ryp en gereed om sy eie gevoelens, gedagtes, 

wense, behoeftes, ens te erken en ontleed.  Hy en 

die karakter word dus "een" deurdat hy sekere 

gedrag van die karakter deel van homself gemaak 

het en sekere van sy gedrag op die karakter 

oorgeplaas het. 

Die feit dat hy hierdie brug, wat tussen die twee 

wêrelde bestaan, bewustelik erken, dui op 'n meer 

direkte wyse van verwerking.  Dit is ook 'n teken 

dat 'n deel van die proses van verwerking reeds op 

indirekte wyse plaasgevind het. 

 

'n Kind wat bereid is om genoemde ooreenkomste 

te erken, leer homself beter ken.  Dit bevorder 

verdiepte selfinsig, -aanvaarding en -agting wat 

weer sy selfbeeld versterk. 

 

Die waarde van die kinderverhaal as Bibliotera-

eutiese tegniek 

 

Die kinderverhaal as biblioterapeutiese tegniek hou 

besondere terapeutiese waarde in.  Enkele van die 

belangrikste voordele word genoem: 

 

'n Kinderverhaal bied aan die kind ruimte tot 

emosionele ontlading.  So kan hy sy onverwerkte 

gevoelens op die karakters projekteer, dit langs 

indirekte wyse ontlaai en daardeur die gevoelens, 

wat hy nie in realiteit durf openbaar nie, beleef, 

herbeleef en uitleef.  Sodanige katarsis bevorder 

selfinsig en -aanvaarding. 

 

Dié tegniek gee aan die kind 'n simboliese wêreld 

waarbinne hy situasies, omstandighede, wense, 

gedagtes, gevoelens, ens kan manipuleer.  Dit bied 

vrye beweegruimte waarbinne hy hierdie gevoelens, 

ens met vryheid kan bekyk, beleef, aanwend en 

heroorweeg.  Hy kry dus oefengeleenthede waarin 

hy dié gedrag uittoets en oefen.  Hy kan sodoende 

simboliese gebeurtenisse, wat hy in realiteit nie durf 

beleef nie, ervaar. 

 

By wyse van hierdie tegniek word indirekte kanale 

geskep waarlangs hy sy verbode en bedreigende 

wêreld kan betree.  Die karakters in die 

kidnerverhaal kan hom nie seermaak, bangmaak of 

teleurstel nie en hy kan dus maar met hulle 

identifiseer en sy gevoelens, gedagtes, ens 

projekteer. 

 

Die kinderverhaal skep ook modelle waarmee hy 

hom kan vereenselwig en waardeur hy positiewe 

gedrag kan aanleer.  Hy kan ook sy eie vermoëns 

daardeur ontdek en die positiewe hantering van die 

situasie kan sy selfbeeld versterk. Gedragsverande-

ring kan langs dié weg bevorder word. 

 

Dit bied geleentheid tot alternatiewe wyses 

waarlangs die situasies, probleme, ens benader 

kan word.  Die kind kry eerstens voorbeelde van 

die verskillende wyses waarop die karakter sy 

situasies benader.  Dit bied tweedens aan hom 

ruimte om sy eie alternatiewe in die situasies uit te 

toets, bv wat hy sou gedoen het as hy in die bos, 

soos Hansie en Grietjie, verdwaal het!  Dit kan hom 

derdens ook motiveer om sy eie situasie in realiteit, 

doelgerig aan te pak.  Dit gee aan hom 'n wêreld 

waarbinne hy homself en sy funksionering kan 

ontleed, interpreteer en orden, dws geleentheid tot 

'n kognitiewe hieroriëntasie. 

 

Die kind kry geleentheid om op 'n emosionele 

afstand na homself en sy funksionering te kyk.  'n 

Kinderverhaal wat met die woorde:  Eendag was 

daar …, begin, skep sodanige afstand dog bied 

onmiddellike ervaringe. (9) 

 

Die verhaal wys verder op die universele aard van 

gevoelens, gebeure, situasies, probleme, ens.  

Daarin word die hoop op die universele en 

suksesvolle hantering van situasies beklemtoon en 

die feit dat sy situasie in sekere opsigte nie uniek is 

nie, bv die meeste pubers is emosioneel labiel.  Dit 

kan hom motiveer om ook sy situasie met meer 

moed aan te pak. 

 

Die vereistes waaraan die kinderverhaal as 

Biblioterapeutiese tegniek moet voldoen 

 

Die kinderverhaal moet aan sekere vereistes 

voldoen ten einde die prosesse van identifikasie, 

projeksie, modellering, katarsis en selfinsig by die 

kind te bevorder.  Enkele belangrike vereistes word 

genoem: 

 

Dit moet sover as moontlik by die realiteit van die 

kind se wêreld en lewensfase aansluit. (10)  Hoe 

groter die illusie van die werklikheid, hoe groter die 

invloed wat dit op die funksionering van die kind 

kan hê.  Ter wille van die keuse van 'n geskikte 

verhaal sal die maatskaplike werker dus die kind en 

sy omstandighede goed moet ken.  Veel van die 

waarde van 'n plaasverhaal sal bv in die geval van 'n 

stadskind verlore gaan.  So sal 'n verhaal oor 'n siek 

kind weer nóú aansluit by die siek kinderhuiskind.  

So 'n verhaal stimuleer  hom tot vrae, verdere 

verkenning van sy wêreld en die ontlading van sy 

gevoelens.  Die mense en dinge wat deel van sy 

leefwêreld uitmaak, moet ook in die verhaal 

weerklank vind.  Portuurs speel bv in die lewe van 

die laerskoolkind 'n belangrike rol en daarom sal 

daar in 'n verhaal vir dié kind ook ruimte vir 

portuurs gemaak moet word. 

 

Moontlik kan na hierdie aansluiting verwys word as 

'n situatiewe parallel.  Dit is egter nie 'n vereiste 

dat die leefwêreld van die kind en dié van die 

karakters identies moet wees nie.  

 

Verder moet die kinderverhaal by die gevoelens 

van die kind aansluit, dws 'n emosionele parallel.  

So bv moet die kinderhuiskind wat opstand oor sy 

verblyf in die kinderhuis beleef, ook dié gevoel in 

die verhaal ontmoet. (11)  Hierdie vereiste kan as 'n 

primêre vereiste beskou word en elke verhaal moet 

hieraan voldoen. 

 

'n Held (hoofkarakter) met wie die kind kan 

identifiseer, moet duidelik uitkenbaar wees. (12)  Dit 

moet liefs 'n kinderheld wees sodat die kind hom 

maklik daarmee kan vereenselwig en sy gedrag kan 

naboots.  Hierdie kinderheld moet die simbool van 

'n ware kind wees, dws as't ware 'n modelkind.  Met 

'n modelkind word nie 'n stroopsoet kind bedoel nie, 

maar juis 'n kind wat werklik kind is, dws ook stout, 

ongehoorsaam, onseker en bang kan wees.  Sekere 

belangrike persone in die verhaal, soos bv die ouers 

van die kind waaroor die verhaal handel, moet 

hierdie kind ten spyte van sy onaanvaarbare gedrag 

aanvaar en hom ruimte gee om selfd sy negatiewe 

gevoelens te ontlaai. 

 

Die verhaal moet ook voorsiening maak vir mede-

karakters in aksie en in bepaalde situasies wat in 

'n mindere of meerdere mate met die kind se 

situasie ooreenkom, bv 'n hondjie wat sy vrese aan 

die ma-hond vertel.  Dit is belangrik dat elke 

verhaal ook voorsiening sal maak vir 'n 

onaanvaarbare karakter soos bv die heks in die 

storie van Hansie en Grietjie.  Dit bied aan hom 

geleentheid om sy onaanvaarbare en negatiewe 

gevoelens en gedagtes na sodanige karakter te 

projekteer. 

 

Die kinderverhaal moet verder aan die kind 'n 

model via die karakters in die verhaal bied van 'n 

gesonde verwerkingsproses.  Die karakters moet 

in in hulle verwerking onder meer die volgende 

vereistes toon, nl: 

 

- hulle moet hulle gevoelens kan ontlaai en 

gebeure herbeleef ten spyte van die negatiewe 

en onaanvaarbare aard daarvan; 

- hulle moet na die oorsake van hulle gedrag soek 

en bereid wees om hulself beter te leer ken en te 

aanvaar; 

- hulle moet intellektuele insig in gebeure en in 

hulle gedrag verkry, dws gedrag en gebeure 

objektief, realisties en kognitief beoordeel; 

- hulle moet emosionele insig ontwikkel, dws 

emosies bewustelik erken en beleef asook dit in 

verband bring met die stimulus-situasie; 

- hulle moet hulle potensiaal en vermoëns herken, 

erken en tot hulle eie ontwikkeling en positiewe 

funksionering aanwend; 

- hulle moet gesonde hanteringstrategieë aanwend 

ten einde situasies positief te benader, en 

- hulle moet duidelike lewensdoelstellings bepaal 

en hulle funksionering daarop rig. 

 

In die verhaal moet voorts 'n model van gesonde en 

effektiewe hanteringstrategieë ingebou wees.  Die 

kind moet op grond van die hoofkarakter en mede-

karakters se gedrag 'n voorbeeld kry van die wyse 

waarop situasies hanteer kan word.  Hierdie 

voorbeeld kan onder meer die volgende strategieë 

met verskillende klemplasinge, beklemtoon: 

 

- 'n meer kognitiewe hantering van die situasie, 

dws die model beoordeel, ontleed en evalueer sy 

situasie op grond van realistiese waarneming, 

soek 'n oplossing daarvoor en stel 'n plan van 

aksie in werking; 

- 'n meer effektiewe hantering, dws die model 

erken, beleef en ontlaai bewustelik sy 

gevoelens, openbaar 'n emosionele openheid en 

is bereid tot emosionele skraging en empatie;  

en 

- 'n meer konatiewe benadering, dws die karakter 

benader lewensituasies met wilskrag en vasbe-

radenheid, tree doelgerig en volhardend op en is 

sterk gemotiveerd om tot aksie oor te gaan. 

 

Benewens bogenoemde vereistes rakende die 

hanteringstrategieë en die verwerkingsproses, 

behoort die verhaal ook te toon hoe die karakter op 

verskillende vlakke van sy lewe gesond 

funksioneer.  In dié verband word om gedink aan 

sy: 

 

- psigiese funksionering 

- maatskaplike funksionering 

- religieuse funksionering, en 

- selfbeeld-funksionering, dws hoe die karakter 

oor homself dink en voel asook hoe sterk 

gemotiveer hy homself beskou om tot aksie oor 

te gaan. 

 

Kennis van die ontwikkeling en funksionering 

van die kind in sy besondere lewensfase moet in 

die verhaal ingebou word, soos bv die seksuele 

ryping van die puber en sy gevoelens in hierdie 

verband. (13) 

 

'n Volgende vereiste vir die kinderverhaal met 

terapeutiese waarde, is in 'n gerusstellende  slot. (14)  

Dwarsdeur die verhaal moet 'n gees van optimisme 

deurskemer wat op 'n gerusstellende slot uitloop.  

Die hoofkarakter in die verhaal moet uiteindelik na 

oorwin en triomfeer.  Alhoewel dit dikwels vir die 

maatskaplike werker onmoontlik is om bv die kind 

van sy terugkeer na die ouerhuis te verseker, mag 

hy nooit van sy hoop daarop ontneem word nie en 

moet hierdie hoop ook in die verhaal weerspieël 

word.  Soms kan die gees van optimisme in 'n heel 

ander rigting lê, bv in 'n moontlikheid wat op die ou 

end die kind se belange die beste dien.  Die verhaal 

word dan gebruik om hierdie ander rigting aan te 

dui.  Die werker moet egter ook dmv die verhaal ten 

valse gerusstelling waak en sorg dat hy én die kind 

nooit die realiteit uit die oog verloor nie. 

 

Verskillende vorme en gebruike van die 

kinderverhaal 

 

Die kinderverhaal kan verskillende vorme aanneem 

in terapeutiese gesprekke met kinders, soos o.m: 

 

 'n bestaande kinderverhaal; 

 'n kinderverhaal deur die maatskaplike werker 

self geskep; 

 'n verhaal deur beide die maatskaplike werker 

en die kind saam geskep;  en 

 'n verhaal deur kind self vertel, waarop die 

maatskaplike werker met sy verhaal, gebaseer 

op dié van die kind, volg. 

 

Alhoewel die klem hier geplaas word op die 

kinderverhaal as biblioterapeutiese tegniek, moet dit 

deurgaans in perspektief gesplaas word met die 

volgende aspekte: 

 

 die verhaal moet altyd binne die konteks van 'n 

professionele verhouding gebruik word;  en 

 dit moet deurgaans in eenheid met ander 

kindertegnieke toegepas word. 

 

1. Die aanwending van 'n toepaslike verhaal uit 

die bestaande kinderliteratuur 
 

Die maatskaplike werker kan uit die bestaande 

kinderverhale 'n verhaal selekteer wat op die kind 

en sy situasie van toepassing gemaak kan word.  

Die vereistes in paragraaf sewe bespreek, moet in 

die seleksie van die verhaal as uitgangspunt geld. 

 

Die geselekteerde verhaal kan op verskillende 

wyses geïmplementeer word, soos bv om 

 

- dit oor 'n tydperk aan die kind voor te lees en te 

bespreek; 

- dit aan hom oor te laat om die verhaal as 

tuiswerk deur te lees en sekere gedagtes en 

gevoelens daaroor neer te skrywe met die oog 

op 'n latere gesprek;  of 

- die ouers te vra om die verhaal vir kind voor te 

lees. 

 

Die volgende kinderverhale is enkele voorbeelde 

van verhale wat vir bogenoemde doel oorweeg kan 

word: 

 

 Wolf ja, Wolf nee deur E Steenberg wat oor die 

fantasiewêreld van 'n kinderhuiskind handel; 

 

 Woorde is soos wors deur R Rupert wat handel 

oor die deelname van 'n kinderhuiskind aan 'n 

sirkus; 

 

 Twee mandjies brame deur D Buchanan Smith 

wat oor die dood van 'n maatjie handel;  en 

 

 Douwtjie slaap deur B Waber wat die rol van 

sekuriteitsobjekte in die onafhanklikwording 

van die voorskoolse kind behandel. 

 

2. Die gebruik van 'n oorspronklik-geskepte 

verhaal deur die maatskaplike werker 

 

Die maatskaplike werker kan self ook 'n toepaslike 

kinderverhaal skep en dit in terapie gebruik.  Ook 

hierdie verhaal moet sover as moontlik aan die 

voorafgaande vereistes voldoen. 

3. Die gebruik van 'n verhaal waaraan die kind 

en die maatskaplike werker gesamentlik 

gebou het 

 

Hierdie vorm van 'n kinderverhaal stel die 

maatskaplike werker en die kind in die geleentheid 

om saam aan 'n eie verhaal te werk. 

 

So 'n verhaal kan op verskillende wyses geïmpli-

menteer word, soos bv dat die maatskaplike werker 

die verhaal begin deur bv te sê:  Eendag was daar… 

en die kind dan die geleentheid gee om dit verder te 

vertel, of benewens die aanvraag ook die breë 

situasie skets en die kind vra om die karakters te 

selekteer, te plaas en hulle tot aksie te laat oorgaan. 

 

4. Die gebruik van 'n verhaal deur die kind 

geskep en opgevolg deur 'n verhaal van die 

kant van die maatskaplike werker 

 

Omskrywing 

 

Hierdie vorm van die kinderverhaal behels dat die 

kind sy eie verhaal vertel en die maatskaplike 

werker daarop met sy eie een reageer, dws in 

opvolging van die kind se verhaal ("mutual 

storytelling"). (15) 

 

Die verhaal wat die maatskaplike werker skep, moet 

met inagneming van die vereistes reeds genoem, 

veral die volgende elemente bevat, nl: 

 

 dieselfde karakters in dieselfde basiese situasie 

as dié in die kind se verhaal beskryf dog 

 'n variasie op die kind se verhaal met betrekking 

tot 

 - hanteringstrategieë 

 - die verwerkingsproses, 

 - die algemene funksionering van die  

  karakters, en 

 - die slot. 

 

'n Voorbeeld van die gesamentlike kinder-

verhaal 

 

Die volgende voorbeeld word gegee (16): 

 

(i) Agtergrond:  Gert is tien jaar oud.  Sy ouers 

is geskei.  Hy en sy broer en suster woon by 

sy moeder.  Sy vader is weer getroud, bly ver 

van hulle af en stel nie in hom belang nie.  

Voor die egskeiding is hy deur sy vader 

mishandel.  Die moeder verwaarloos hom en 

flankeer met mans. 

 

(ii) Simptome (disfunksionering):  Swak skool-

bywoning, woede-uitbarstings, ongehoor-

saamheid. 

 

(iii) Die seun se verhaal:  Eendag was daar twee 

seuns, 'n dogter, 'n moeder en 'n vader.  Hulle 

was op pad in 'n motor.  'n Ent buite die dorp 

gaan die motor sonder brandstof staan.  Dit 

was in die middel van die nag. 

 

 Daar het hulle lank gewag en gewag.  Toe sê 

die pa:  "Ek gaan nou brandstof op die dorp 

soek."  Toe loop hy terug dorp toe.  Die res 

van die gesin gaan toe slaap. 

 

 Na 'n ruk word die dogter wakker en hoor 'n 

snaakse geraas op die dak van die motor.  Sy 

wonder wat dit kan wees, maar raak weer aan 

die slaap. 

 

 Toe sy weer wakker word, was die geluid nog 

steeds daar!  Toe sien sy 'n polisieman en hy 

sê:  "Sal jy asseblief uit die motor klim en 

loop en loop.  Jy mag egter nie terugkyk nie."  

Sy het begin loop. 

 Die res van die gesin het nog geslaap. 

  

 Toe sy so 'n ent weg is, kyk sy tog om en sien 

dat die geraas veroorsaak is deur haar ouer 

broer.  Hy het kop onderstebo aan 'n boom 

gehang.  Die geraas was deur sy bebloede 

vingernaels gemaak.  Hy was dood.  'n Groot 

monster het hom met 'n mes in sy maag 

gesteek en hom opgehang. 

 

 Die ander mense in die motor het nog steeds 

geslaap. 

 

(iv) Die terapeut se verhaal 

 

 Eendag was daar 'n gesin.  Dié gesin het 

bestaan uit 'n pa, 'n ma, twee broers en 'n 

suster.  Eendag, terwyl hulle 'n rit met die 

motor onderneem het, het dit sonder brandstof 

gaan staan. 

 

 Nadat hulle 'n tydjie gewag het, het die pa 

gesê:  "Ek gaan gou dorp toe om brandstof te 

gaan haal." 

 En die ma sê:  "Dis 'n donder nag en 'n mens 

kan bang raak.  Hier is juis kwaai diere in die 

bos."  Die pa sê toe:  "Ja, dis waar, maar as die 

ma agterbly, sal sy sorg dat geen kwaai dier 

naby haar kinders kom nie.  Kinders, as ma by 

julle bly hoef julle nie bang te wees nie.  Ek is 

ook nie bang nie.  'n Dier wat my wil vang, 

skiet ek dood." 

 

 Nadat hy weg is, is almal gaan slaap.  

 

 Toe die seun wakker word, sien hy 'n monster 

(dier) buite die venster.  Hy het dadelik sy ma 

wakker gemaak en vir haar vertel en gesê hoe 

vreeslik bang hy is.  Sy het gesê:  "Toe maar," 

en die monster verjaag.  Later het die polisie 

hom gevang en opgesluit. 

 

Die les van die storie:  As daar iets is wat jou 

bangmaak, praat daaroor, vertel en vra vir hulp.  Dit 

is die beste manier om daarvan ontslae te raak. 

 

Die ontleding van 'n kinderverhaal 

 

Die ontleding van 'n kinderverhaal stel hoë eise aan 

die maatskaplike werker.  Slegs enkele van die 

belangrikste riglyne word gegee: 

 

Die maatskaplike werker moet eerstens bepaal wie 

die hoofkarakter en mede-karakters van die 

verhaal is. (17) 

 

Verder moet vasgestel word watter karakter die 

kind verpersoonlik asook watter karakters die 

betekenisvolle persone in sy leefwêreld 

verteenwoordig.  Alhoewel die kind gewoonlik deur 

een karakter, naamlik die hoofkarakter, 

verteenwoordig word, kan dit ook gebeur dat twee 

verskillende karakters twee verskillende fasette van 

sy persoonlikheid uitbeeld.  So kan 'n soet hondjie 

en 'n  kwaai leeu trekke van sy persoonlikheid 

uitbeeld.  Dit dui op botsende en ambivalente 

gevoelens in hom.  Om die ambivalensie op te los, 

"verdeel" hy sy botsende gevoelens deur met die 

soet hondjie te identifiseer en die positiewe 

gevoelens te behou terwyl die negatiewe gevoelens 

na die leeu verplaas word.  Dit is belangrik dat die 

maatskaplike werker sal vasstel op watter karakter 

hy sy onaanvaarbare gevoelens en gedagtes 

projekteer. 

 

Die identifisering en ontleding van die karakter se 

gevoelens diens as 'n verdere riglyn.  Die 

maatskaplike werker moet in 'n besondere sin die 

beleweniswêreld van die hoofkarakter leer ken. 

 

Die verhoudinge tussen die karakters (maatskap-

like funksionering) moet ondersoek word, bv die 

ma en die pa wat gedurig baklei. 

 

Die maatskaplike werker moet ook, op grond van 

die verhaal, die karakters se funksionering probeer 

peil, soos bv hulle religieuse, selfbeeld-, fisiese en 

psigiese funksionering. 

 

Voorts moet bepaal word watter hanteringstra-

tegieë die karakters aanwend, bv die baba-hondjie 

het weggehardloop of die seuntjie het teruggeslaan. 
(18) 
 

Die simboliek van die verhaal moet gepeil word. (19)  

Dit is gewoonlik eie aan die kind en sy leefwêreld.  

So kan hy sy vrese vir 'n reus opper terwyl 

laasgenoemde eintlik sy vrees vir sy pa simboliseer. 

 

Die situatiewe en emosionele parallelle moet 

geïdentifiseer word.  Hoe groter die ooreenkomste 

tussen die verhaal en die kind se realiteit is, hoe 

effektiewer kan dit in terapie benut word. 

 

Die maatskaplike werker moet ook probeer om die 

breë tema (les) van die verhaal te identifiseer. 

 

Die geografiese opset waarin en tydstip waarop die 

verhaal afspeel, is ook belangrik, bv 'n verwysing 

na spoke wat in die nag loop. 

 

Die maatskaplike werker moet voorts die kind se 

wyse van aanbieding waarneem, bv dat hy die 

verhaal met erns vertel. 

